
Kaixo! Ilargiker naiz, galdera berriei erantzuna
bilatzen dien ikertzailea. Mari, nire amama, Ama Lurraren
burua da, eta Basajaun, nire laguna, Naturaren zaintzailea.
Nik Natura aztertzen duf, eta babesten saiatzen naiz. Gu
ere Ama Lurraren Kide gara, jateko, edateko eta bizitzeko
behar duguna ematen baitigu.

Gainera, botere magikoak ditut: nire itxura alda
dezakeft, objektuak mugi ditzaket, eta, nahi dudanean,
edozein lekutara bidaiatu.

BC3-n lan egiten dut. Ikerketa-zentro honetan, ni
bezalako ikertzaile gehiago ere aritzen dira klima-aldaketa
aztertzen. Badakizu zer den klima-aldaketa?

Gaur azalduko dizut eskolan.



Gaur Ilargiker etorri da eskolara, Lehen Hezkuntzako
klasera, eta irakasleak izotzari buruz hitz egitera
gonbidatu du Ilargiker.

—Hemen dugu Ilargiker ikertzailea, bere lana galdera
berriei erantzutea da —aurkeztu du irakasleak.

—Egun on! —agurtu du Ilargikerrek.

—Egun on, kaixo! —erantzun dute ikasleek.

Ilargikerrek eskua altxatu du objektu bat erakusteko.
—Begiratu zer ekarri dudan. Badakizue zer den?
—lzotz-zati bat. Baina ez al da izozkiak bezala desegiten?

—Zati hau ez; hotz mantentzeko gai naiz, magikoa naiz
eta. Izotz-lagin bat da.



Haurrak hunkituta daude, eta galderak egin dizkiote
Ilargikerri:

—lzotz-lagina hozkailutik atera duzu?

—Artikoa deitzen den leku batean hartu dut. Izotza

hotz handia egiten duen lekuetan dago, hau da, Lurraren
poloetan eta mendi garaietan. Leku horietan, tenperatura
0so baxua da. Nork ikusi nahi du nola hartzen diren izotz-
laginak Artikoan?

—Nik, nik, nik! Baina, zelan joango gara? —galdetu du ikasle
batek.

—Orain, nire magia erabiliko dut guztiok bat-batean
joateko! Artikora joango gara!



Berehala, Ilargikerren magiari esker, denak Artikora heldu
dira hotzetarako arropa jantzita.

—Zelako bidaia azkarra! Orain dela minutu batzuk eskolan,

eta orain hemen. Gainera arropa aldatuta! —esan du haur
batek.

—lkus dezakezuenez, Artikora heldu gara. Izotzez
inguratuta gaude. Beraz, hotzetarako arropa egokia behar
dugu —azaldu du Ilargikerrek.

—Ilargiker, izotz-lagin bat hartuko al dugu?



Ilargikerrek, hatz-klaska batekin, izotza lurretik
ateratzeko makina berezi bat agerrarazi du, eta, jarraian,
zera esan du:

—Makina honek izotz-lagin bat aterako du lurretik.
—Botoia saka dezaket? —haur batek presaka.

—Nik, nik, nik! —eskatu dute besteek.

—Denok batera egingo dugu —proposatu du irakasleak.

—Altxa eskua, jaitsi eskua, eta listo! —Ilargikerrek nola
egin irakatsi die ikasleei.

Makina mugitzen hasi da, eta izotz-lagin bat atera du.



Denak daude izotz-laginari begira.
—Jan dezakegu, udako izozkiak bezala?

—Ez da jatekoa, behatu eta aztertzekoa baizik. I1zotz-
laginak iraganeko tenperaturei, hotz edo bero, eta haizeei
buruzko informazioa ematen digu. Tenperaturak, euriak,
haizeak... horrek guztiak Lurreko klima osatzen du.
Laginari esker, badakigu klima aldatuz doala eta gaur egun
askoz azkarrago aldatzen ari dela —azaldu du Ilargikerrek.

—Ah, badakit! Amak esaten du lehen euritakoa egunero
erabili behar izaten zuela eta orain ez hainbestetan. Tan,
tan, tan —kantatu du ume batek euri-zarata imitatuz.

—Hori da. Lehen egun gehiagotan egiten zuen euria gure
herrialdean, eta gaur egun gutxiagotan, baina gogorrago!
Zein adibide ona klima-aldaketa ulertzeko —azpimarratu du
irakasleak.



Ilargikerrek izotz-laginari buruzko azalpenekin jarraitu
du:

—lzotz-laginak, iraganeko klima ezagutarazteaz eta
klima-aldaketa gertatzen ari dela jakinarazteaz gain,
etorkizuneko klima nolakoa izango den jakiteko aukera ere
ematen digu.

—Magikoa delako? Zu bezalakoa?

—Kasu honetan, ez da magia: izotzak berak klimaren berri
ematen digu, liburu batek bezala, eta guk, ikertzaileok,
badakigu irakurtzen.

—Zergatik da hain garrantzitsua klima? —ume batek jakin
nahi du.

—Baina ez al duzue gogoan zer esan dugun klasean? Klimak
gure bizitza zehazten du. Adibidez, hemen, izotzetan, ezin
ditugu tomateak landatu —gogorarazi du irakasleak.

Klimaren
ezagutza
sakona dut



Bat-batean, ikasle batek inguruan gertatzen ari denari erreparatu dio.

—Begira itsasoari! Hor ikusten da nola izotz-puska handi bat
apurtzen ari den!

—Hori iceberg bat da. Ikusten duzuenez, apurtzen eta urtzen
ari da, gero eta bero handiagoa egiten baitu itsasoan eta Lurra
planetan —azaldu du Ilargikerrek.

—Gero eta bero handiagoa dago, gure bizimoduagatik. Adibidez,
gure fabrikek, hegazkinek eta autoek gasak isurtzen dituzte airera.
Gas horiek bero mantentzen dute Lurra planeta. Beraz, zenbat eta
gas gehiago airean, orduan eta bero handiagoa. Hori guztia klima-
aldaketa da —Ilargikerren azalpena borobildu du irakasleak.



LARAUTZ GAUR EGUNEAN

Ilargiker, irakaslea eta ikasleak beroaz ari dira.

—Bero handiagoa egiten badu, praka motzekin ibiliko gara urte
osoan? —galdetu du ume batek.

—Oraindik ez dakigu udako arroparekin ibiliko garen urte osoan,
baina beste zenbait gauza badakigu. Adibidez, arrain batzuk
bizitzeko tenperatura egokiaren bila joango dira, eta beste batzuk,
etorri. Itsasoko animalia eta landareak temperatura-aldaketetara
egokitzen dira. Efa...

—Eta badakigu iceberga desegiten ari dela, apurtzen ikusi dugulako!
—oihukatu du beste ikasle batek Ilargikerren esaldia osatzeko.

—Bai, gainera, beroagatik, itsas maila gora egiten ari da. Baliteke
Zarauzko eta Laidako hondartzak desagertzea —azpimarratu du
irakasleak.

LARAUTZ ETORKIZUNEAN

Ez da komeni
itsaso ondoan
etxeak
eraikitzea

Haur batzuk nekatzen hasita:

—Hotz naiz, klasera itzuli nahi dut.
Artikoko egonaldia bukatzear dago. Beste
hatz-klaska batekin, Ilargiker, irakaslea
eta ikasleak klasera iritsi dira.



Behin denak klasean, irakasleak eta Ilargikerrek ikasleei
marrazkiak egitea proposatu diete. Irakasleak orriak eta
margoak banatu ditu umeen artean.

—Gaur Artikoan egon gara Ilargiker ikertzailearekin. Berak
klimari eta izotzari buruzko galderei erantzun die —laburtu
du irakasleak.

—Horixe da. Izotzari esker, ikus dezakegu klima aldatzen
ari dela. Baina, nitaz gain, beste ikerlari asko dago.

Nola marraztuko zenituzkete ikerlariak? —galdetu du
Ilargikerrek.

—lkertzaile bat margotuko dugu? —ziurtatu nahi du ikasle
batek.

—Bai, mesedez. Amaitu eta gero, horman ipiniko ditugu irudi
guztiak —baieztatu du irakasleak.



Irakasleak eta Ilargikerrek iceberg erraldoi baten
irudia jarri dute klaseko horman, marrazkiak barruan
zintzilikatzeko.

—Orain iceberg honen barruan jarriko ditugu zuen lanak.
Ea zelako ikertzaileak margotu dituzuen! —dio irakasleak
pozik.

—Nirea urdina da, itsasoko ura bezalakoa —esan du ikasle
batek.

—Nirea gu bezalakoa izango da, oso azkarra! —neskato
batek.

—Bueno, marrazkiak zintzilikatzen amaitzen dugun
bitartean, Ilargiker agurtzeko aprobetxatuko dugu. Oso
lanpetuta dago, eta lanera bueltatu beharra dauka —esan
du irakasleak.

—Hurrengora arte! —agurtu ditu Ilargikerrek.

—Eskerrik asko bisitagatik, Ilargiker. Etorri berriro beste
egun batean gauza interesgarriak azaltzera! —agurtu dute
irakasle eta ikasleek pozik

Ilargiker BC3 Basque Centre for Climafe Change - Klima Aldaketa
ITkergai izeneko zentroko ikertzailea da. Lehen Hezkuntzako gelara
joan da izotzaren inguruko misterioak argitzera. Bertoko ikasleei
Artikora bidaiatzea proposatu die bere magia erabiliz. Lur hotz
horretan klima-aldaketari buruzko informazioak ezagutuko dituzte.
Ba al dakizu zer den klima aldaketa? Ipuin honetan, galdera honen
eta beste askoren erantzunak aurkituko dituzul!

